
Ried vum Buergermeeschter Jérôme Laurent zur Motioun géint 
den Ausbau vun den Tanklager am Hafen Mäertert 

Gemengerotssitzung vum 11. Dezember 2025 

Léif Kolleegen aus dem Schäfferot, 

Léif Kolleeginnen a Kolleegen aus dem Gemengerot, 

Mir befaassen eis haut mat der geplangter Erweiderung vun de 
Lagerkapazitéite fir fossil flësseg Brennstoffer am Hafe Mäertert op 
Territoire vun der Stad Gréiwemaacher. 

No der Analys vum eis virgeluechten Dossier, muss de Schäfferot kloer 
feststellen, dass d’Prozedur an den Inhalt vun den Ënnerlagen net den 
Ufuerderunge vun enger transparenter Kommunikatioun entspriechen. 

Éischtens: Déi zoustänneg Verwaltungen hunn eis een extrem komplexen 
Dossier mat 11 Classeuren aus der Commodo-Incommodo-Prozedur (déi 
gouf vun der Ëmweltverwaltung geschéckt) an zwee Classeure vun der 
SEVESO-Etude, déi vun der ITM komm ass, zougestallt. Alles just a 
Pabeierform. Eng digital Versioun gouf trotz kloren Ufroe refuséiert, an déi 
läit ganz sécher an der Form fir. 

Fir d’Gemeng an déi betraffe Bierger bedeit dat eng ongerechtfäerdegt 
Aschränkung vun der Transparenz an der praktescher Zougänglechkeet zu 
Dokumenter, esou wéi se an dëser Zäit eigentlech normal sollt sinn. Bei all 
PAP ass dat z.Bsp. d’Reegel an et läit ee Stick bäi oder et kann een iwwer 
eng Cloud d’Ënnerlagen erof lueden. 

Doduerch war et eis - an all de betraffe Gemengen - souwéi dem Bureau 
d’Etude, den d’Gemenge begleet, net méiglech dat Ganzt am Detail ze 
analyséieren an dat och nach an engem ganz kuerzen, gesetzlechen Delai. 
Mir sinn jo och guer net an der Budgetszäit a langweilen eis hei. 

Zweetens: Wat de Contenu betrëfft, fanne mir substanziell Lücken: 

• D’Risike vum Bestands-Tanklager ginn net als kumulativ Gefor erfaasst. 
Des besteeënd Tanken kennen an engem Katastrophefall eng 
Kettereaktioun ausléisen. 

• D’Risikoanalyse ass vun 2018 a reflektéiert déi tëschenzäitlech 
Entwécklung vun eise Gemengen net. 

• D’Proximitéit zu der regionaler Kläranlag, déi eng Infrastructure Critique 
ass, gëtt net adäquat evaluéiert. 

• D’Gefore fir d’Entluede vun den Tankschëffer, déi iwwert d’Musel bei den 
Uleequai kommen, goufe nëmme marginal beliicht. 

• Nei geplangten Infrastrukture wéi Tankstell an Additivbehälter sinn net 
analyséiert ginn. 

• Extern Risike wéi Vandalismus oder Terrorismus gi net behandelt. 

• Stellungname vum CGDIS gëtt et keng. Mir hunn se op alle Fall net fonnt. 

Dës sinn alles Grënn, déi eng sachlech a eng fondéiert Evaluatioun 
respektiv Analyse onméiglech fir eis an och déi aner Gemengen maachen. 
Kucke mir mol wat de Büro d’Etude, den d’Gemenge beréit, seet. 

Drëttens: De Besoin vun zousätzlechen 90.000 m³ fossille flëssege 
Brennstoffer op dann iwwer 150.000 m³ ass en vue vun der energeetescher 
Transitioun a vun de gesetzleche Perspektiven an der EU staark ze 
hannerfroen. 

Op dëser Basis schléit de Schäfferot dem Gemengerot fir: 

1. Mir widdersetzen eis dem Projet an der virleiender Form. 

2. Mir froe bei den zoustännege Verwaltungen e Stopp vun der 
Publikatiounsprozedur, well d’Dokumenter weder komplett nach 
konsistent sinn. 

3. Mir erkläre Solidaritéit mat den anere betraffene Gemengen, och op 
däitscher Säit. 

4. Mir froe vun der Regierung eng nei Bewäertung vum nationale 
Reservebesoin u fossille flëssege Brennstoffer. 

5. Mir erneieren d’Fuerderung no enger gerechter Besteierung vum 
Tanktourismus zu Gonschte vun eise Grenzgemengen. 

Léif Kolleegen aus dem Schäfferot, 

Léif Kolleeginnen a Kolleegen aus dem Gemengerot, 

Mir droen d’Responsabilitéit fir d'Sécherheet an d’Weiderentwécklung vun 
eiser Gemeng. Mat dëser Motioun setze mir e kloert Zeechen: Mir 
akzeptéiere keng Erweiderung vum Tanklager op Basis vun engem 
onvollstännegen an onverhältnesméissege Projet. Ech soen Iech Merci. 


